
Vit hava sett 
sjey tingfólkum 
spurningar um 
høgu stjóraløn­
irnar í almennu 
partafeløgunum, 
ið Vikuskiftis-
Sosialurin 
viðgjørdi um 
vikuskiftið 

Hallur av Rana
hallur@sosialurin.fo

Í Sosialinum um vikuskiftið 
bleiv ljós varpað á lønirnar 
hjá stjórunum í teimum 
ellivu almennu partafeløg­
unum, ið landið eigur parta­
brøv í.

Yvirlitið staðfesti, at tað 
lønar seg væl at vera stjóri í 
einum almennum partafelag. 
Av ellivu stjórum vóru heili 
sjey teirra, ið liggja yvir eini 
millión í ársinntøku og var 
hægsta samsýningin 2,2 milli­
ónir krónur.

Yvirlitið vísti eisini, at 
hægstu samsýningarnar 
vórðu latnar stjórunum í 
p/f Telefonverkið, p/f Post­
verk Føroya og p/f Atlantic 
Airways. Trý feløg, ið landið 
einsamalt eigur øll parta­
brøvini í.

Tí hava vit sett formonn­
unum í andstøðuflokkunum 
og tingbólkaforkvinnurnar í 
samgonguflokkunum nakr­
ar spurningar um hesi við­
urskifti.   

Jørgen Niclasen: 
Formaður í Fólka­
flokkinum
1: Landsstýrismaðurin skal 
ikki bara blanda seg, hann 
skal áseta hvat lønin er. Tað 
gjørdi eg eisini, tá ið eg var 
landsstýrismaður. Sum dømi 
kann nevnast, at í samband 
við lønina hjá stjóranum í p/f 
Eystur- og Sandoyartunlar 
var ætlanin at geva stjóra­
num væl yvir 100.000 krónur 
um mánaðin, men fingu teir 
at vita, at tað bleiv ikki talan 
um. 

2: Ja. Allar lønir hjá tí 
almenna eru lagdar í løn­
arrammur. Tað eiga stjóra­
lønir í almennum partafel­
øgum eisini at vera. Nøkur 
av hesum almennu parta­
feløgum áttu at verði priv­
atisera, tí so hevði man sæð 
aðrar lønir. 

3: Tað kann vera, men tað 
skal liggja í føstum ramm­
um. Tí í summum førum er 
bonusið bara fyri at geva 
stjóranum meira í løn. Eg 
taki persónliga undir við 
avriksløn, men bonusskip­
anir yvirordnað hjá almennu 
partafeløgum hoyrir onga­
staðni heima, tí tað er bara 
ein rein lønarhækkan. Nógv 
av hesum feløgunum eru jú 
monopol og kunna tey bara 
seta prísin upp, so at úrslitið 
gerst betri. So í prinsippinum 
ja, men ikki soleiðis, sum tað 
gongur fyri seg.

4: Tað skal upplýsast. Um 
almenn partafeløg royna at 
blanda alt møguligt saman, 
so er tað fyri at krógva okk­
urt. 

Bárður Nielsen: 
Formaður í 
Sambandsflokkinum. 
1: Tað veldst um. Grundin 
til at man hevur almenn 
partafeløg er í flestum før­
um, at tey eru innan eina 
vinna, ið er av slíkum slag, 
at tað onkursvegna hoyrir 
til privatu vinnuna. Tá tað 
er galdandi, eigur landsstýr­
ismaðurin ikki at blanda seg 
uppí. Men tað er einki galið 
við, at landsstýrismaðurin 
góðkennir lønir, um talan 
er um eina fyritøku, ið er 
almenn fyri at hava aðrar 
møguleikar at virka undir 
almennu skipanini.  

2: Tað veldst eisini um 
hvat slag av partafelag tað er. 
Tað skal sjálvandi vera skil í, 
men um landsstýrismaðurin 
skal leggja uppí, so er hug­
skotið við einum almennum 
partafelag burtur. Meiningin 
er jú at hava armslongdar­
prinsipp. So sum við fyrra 
spurninginum, so er tað eitt 
blandað svar. 

3: Eg haldi sjálvur, at av­
riksskipanir í fyritøkum eru 
góðar og duga vit alt ov illa at 
brúka tað innan tað almenna. 
Tað sigur seg sjálvt, at slíkar 
skipanir gera, at fólk gera 
tað eyka, ið skal til, fyri at 
fáa tingini at virka. So í sær 
sjálvum eru slíkar skipanir 
ikki neiligar. 

4: Ja, tað haldi eg kemur 
undir tað, ið eitur opinleiki 
hjá tí almenna. 

Helena Dam á 
Neystabø: Forkvinna 
í tingbólkinum hjá 
Javnaðarflokkinum. 
1: Ja, tað kann vera neyðugt. 
Lønirnar í almennum parta­
feløgum eiga at vera saman­
beriligar við lønarpolitikkin 
hjá tí almenna annars.   Til 
dømis er stjórin í almann­
averkinum nógv meira út­
settur enn ein stjóri í einum 
almennum partafelagi. Men 
stjórin í telefonverkinum 
fær á leið tríggjar ferðir 
so nógva løn, sum stjórin í 
almannaverkinum. Og tað er 
púra burturvið. Ósamsvarið 
skapar eisini ónøgd. 

Og hví skal lønin hjá ein­
um stjóra í einum almennum 
partafelag til dømis verða 
meira enn dupult so høg, sum 
lønin hjá løgmanni? Hvørki 
stjóri ella formaður tekur 
nakran persónligan váða 
uppá seg. 

Tí er hetta ein spurningur 
sum eigur at viðgerast pol­
itiskt, og sum skal byrja í 
landsstýrinum. Ger lands­
stýrið einki við tað, má løg­
tingið taka málið upp. 

2: Løn skal endurspegla 
ábyrgd. Eg haldi ikki at hetta 
lutfall sæst aftur í lønaráset­
ingunum í øllum almennum 
partafeløgum. 

3: Tað kann vera skilagott 
at stýra einari fyritøku eftir 
mál- og avrikssáttmála, 
tað verður eisini gjørt í tí 
almenna geiranum yvirhøv­
ur. Men har inniber tað ikki 
lønarhækking hjá stjóra­
num, at røkka málum og av­
talaðum avrikum. Skal tað 

henda í einum almennum 
partafelagi, so eigur lands­
stýrisfólkið at góðkenna 
bonusskipanir, sambært 
eigarapolitikkinum hjá landi­
num, sum vit enn bíða eftir. 
Og landsstýrisfólkið má hava 
ábyrgd fyri bonusskipanini, 
um so er. 

4: Ja, sjálvandi eigur løn­
in hjá stjórum og nevnd at 
síggjast aftur í roknskapi­
num.

Jógvan Skorheim: 
Formaður í Sjálvstýri.
1: Tá man leggur okkurt í eitt 
alment partafelag er týdn­
ingarmikið, at nevndin fær 
heimildir at arbeiða út frá 
og er hetta eisini galdandi 
fyri stjóralønir. Men leið­
reglur muga gerast fyri hvat 
er natúrligt. So eg haldi ikki, 
at landsstýrismaðurin skal 
áseta hvørja einstaka løn, 
men hann skal áseta nakrar 
reglur fyri hvat eigur at vera 
galdandi. 

2: Tað er eitt mark fyri 
hvussu høgar tær lønirnar 
skulu vera, men eg veit ikki 
heilt hvat tað skal vera. Tað 
er tørvur á reglum, ið eru 
galdandi fyri alt økið, tí sum 
nú er ein ójavni í. Onkur fel­
øg eru stór, men stjórin og 
nevndin fáa lítið í samsýning, 
meðan onnur feløg eru lítil, 
men nevndin og stjórin fáa 
eina høga samsýning. Tí 
muga onkrar greiðar reglar 
vera, ið tryggja, at tað verður 
samsvar millum ábyrgd og 
umsiting av tí. 

3: Nei, tað skilji eg slett 
ikki. Tað er langt uttanfyri 
alt tað, ið hevur við almenna 
fyrisiting at gera. Um hetta 
verður brúkt, so kann man 
grundgeva fyri at geva al­
mennum starvsfólkum líkn­
andi skipanir. Tað haldi eg 
slett ikki man skal. 

4: Ja, tað haldi eg. Bara fyri 
nøkrum fáum árum síðan var 
tað krav til øll partafeløg og 
smápartafeløg, men tað bleiv 

Til formenn og forkvinnur á tingi:

1: Skal landsstýrismaðurin blanda seg í lønarviðurskiftunum 
hjá stjórum í almennum partafeløgum?

2: Eru lønirnar hjá stjórum í almennum partafeløgum ov høg og 
skal nakað mark vera fyri hvussu høg ein slík stjóraløn kann 
vera?

3: Tekur tú undir við, at almenn partafeløg nýta bonusskipanir í 
lønarkarmum til stjórar?

4: Skulu lønirnar hjá stjórum í almennum partafeløgum verða 
upplýstar í roknskapinum?

